
				இப்பக்கம் மெய்ப்பு பார்க்கப்படவில்லை
தெ. து. சுந்த வடிவேலு 189
அக்காலத்தில், பள்ளிப்பாட நூல்கள் அரசுடமை ஆகவில்லை. எனவே தனியார் முயற்சி பலன் கொடுத்தது.
நமச்சிவாயருடைய பாடநூல்களுக்கு இணையான நூல்கள் தமிழ்நாட்டில் இன்னும் வரவே இல்லை.
'சின்னச் சின்ன எறும்பே சிங்காரச் சிற்றெறும்பே உன்னைப் போல நானுமே உழைத்திடவே வேணுமே! என்னும் 'பாட்டு,தமிழகத்தில் எந்தக் குழந்தைக்குப் புரியாது.
இப்படி அவருடைய நூல்களைப் படித்து வளர்ந்த பெரியவர் ஒருவர் இந்தியாவின் நடுவர்களில் ஒருவராக உயர்ந்த பெரியவர் நீதிபதி அழகிரிசாமி - என்னிடம் நேரில் பாராட்டினார்.
அத்துணை சிறப்புடைய நமச்சிவாயரின் நூல்களைப் பள்ளிகள் பயன்படுத்தியதில் வியப்பில்லை.
மேலும் மேலும் பல பள்ளிகளில் அவை நுழைந்ததும் இயற்கை. வெளியீட்டாளரும் ஒழுங்காகக் கணக்கைக் கொடுத்தார்கள்: பணத்தையும் கொடுத்தார்கள்.
இப்படி, முறைப்படி, ஊரறியக் கூடிய வகையில் நமச்சிவாயருக்குச் செல்வம் சேர்ந்தது.
நமச்சிவாயர் பாடநூல் எழுத முயன்றதில் என்ன குற்றம்? ஒன்றுமில்லை. அதுவே அவருடைய கடமை என்றாலும் பொருந்தும். பொதுக் கடமையைச் செய்ய முன் வருவோர்க்கே தொல்லையும் கைகோத்து வரும். நமச்சிவாயர் எழுதிய பாடநூல்கள் வெளியான போது, தொல்லை - இல்லை, இரு தொல்லைகள் உடன்பிறந்தன.
ஏற்கெனவே தமிழ்ப் பாடநூல்களை எழுதிப் பிழைத்து வந்த ஆங்கிலேயருக்கு இச்செய்தி எட்டிற்று.
தன்னலம் முன்னே நிற்கும்போது நீதி மறைந்துவிடும். தமிழ்ப்பாடநூல்களை தமிழர் ஒருவர் எழுதுவதே முறை, என்ற நீதி அவருக்குத் தெரியவில்லை.
தன் வயிற்றுப் பிழைப்பிற்கு மண் விழுமே என்று அஞ்சிய ஆங்கிலேயர், போர் தொடுத்தார்; இருமுனைப் போர் தொடுத்தார்.
நமச்சிவாயர் எழுதிய பாடநூல்களை பாடநூல் குழு ஏற்காதபடி செய்ய நெருக்கினார்.
நமச்சிவாயர் தமிழாசிரியராகப் பணிபுரிந்த புனித பவுல் உயர்நிலைப் பள்ளியின் நிர்வாகத்தை நெருக்கினார். அவரைப் பள்ளியில் இருந்து வேலைநீக்கம் செய்யச் சொன்னார்.

